
Cudesch rumantsch:
«Istorgia e moviment»

■ (anr/vi) Il «Forum da l’istorgia svizra»
a Sviz ha edì avant intgins onns il cu-
desch «Istorgia e moviment» ch’exista
era en rumantsch. Atgnamain è il cu-
desch in guid dal museum da Sviz che
s’occupa da l’istorgia svizra dal 1300 fin
il 1800. Il cudesch dat dentant era scle-
riment als lecturs che na planiseschan
nagina visita en il museum a Sviz. El sa
fatschenta cun las dumondas: Co han
noss antenats dumagnà las pitschnas e
grondas sfidas da la vita da mintgadi?
«Istorgia e moviment» raquinta da dun-
nas ed umens, giuvens e vegls, povers e
bainstants, pussants e nunconfurmists.
La translaziun rumantscha è bain cha-
paivla ed ils texts èn era adattads per
l’instrucziun sin il stgalim superiur. 

«Istorgia e moviment». Ediziun dal Museum 
naziunal svizzer e dal Forum da l’istorgia 
svizra. 130 paginas. 10 francs. Turitg 1995. 
Il cudesch pon ins empustar tar «Forum der
Schweizer Geschichte», Hofmatt, 6431 Sviz. 
U per telefon: 041 819 60 11.

Politicras 
vivan privlus

■ (anr/vi) Kopp, Metzler, Roos ed Uch-
tenhagen èn nums da dunnas che stat-
tan en connex cun il cussegl federal. Fin
oz èn be quatter dunnas stadas en quest
gremi. Duas dad ellas han «stuì» ir. Il cu-
desch «Abgewählt» cuntegna intervistas
cun dudesch dunnas che han cuntan-
schì las etaschas autas da la politica sviz-
ra e che han puspè stuì bandunar la tri-
buna. «Bunamain la mesadad da las an-
teriuras politicras d’executiva sin plaun
federal e chantunal han stuì bandunar
encunter veglia lur post», scriva Esther
Girsberger, schurnalista ed autura dal
cudesch.

Esther Girsberger: «Abgewählt, Frauen an der
Macht leben gefährlich». Chasa editura Xan-
thippe. 230 paginas. 36.80 francs. Turitg 2004.

Pasch per Israel – insatge nunpussaivel? 
Ina Gidieua ed in Palestinais maridan e daventan pioniers da la pasch

■ (anr/vi) Dad Israel audan ins adina
be da guerras, dad attentats e dad odi.
«Oase des Friedens» raquinta il cun-
trari, numnadamain ch’ina Gidieua
marida in Palestinais. Evi Guggen-
heim crescha si a Turitg en ina famiglia
tradiziunala gidieua. Ses geniturs èn
mitschads durant la Segunda guerra
mundiala dals champs da concentra-
ziun. Sco uffant auda Evi savens quant
periclitads ch’ils Gidieus sajan anc adi-
na, e che Israel saja il sulet salvament per
ses pievel. 

Uffanza giudaica en Svizra
Evi viva en in quartier giudaic a Turitg.
Ella ha pauc contact cun autra glieud.
Cun 19 onns emigrescha ella en Israel.
Ella sa legra: «Là na ma dumonda nagin,
sch’jau saja Gidieua.» Pir durant il studi
da scienzas socialas a l’universitad a Je-
rusalem realisescha Evi ch’i viva era
Arabs en «ses pajais». In giuven simpatic
sesa sper ella en l’auditori e di «Hallo,
jau sun Mohammed». Evi è sco paralisa-
da e s’infurmescha suenter tar in collega.
Lez declera ad ella che Israel è era la pa-
tria da blers Arabs. Evi sa senta tutteni-
na naiva ed egoistica pervi da sia nunsa-
vida.

Uffanza palestinaisa
Eyas Shbeta ha ina tut autra istorgia. El
è Palestinais. Ses bab deriva d’ina fami-
glia ch’era pli baud bainvesida, aveva in-
fluenza e possedeva terren. Ma ils Israe-
lians han devastà il vitg nua che la fami-
glia dal bab viveva e chatschà davent la
glieud. Il bab dad Eyas è scolast e turna
pli tard puspè en Israel. 

Eyas crescha si en ina chasa ch’ins

stuess plitost numnar ina ruina. El senta
pauc da las dispitas tranter ils Gidieus
ed ils Palestinais. «Noss pajais è sin ex-
plodir, ma nus uffants giugain sco sin
in’insla da pasch.» I para curius al mat
ch’el na dastga betg dir en scola ch’el sa-
ja Palestinais, ed igl è era remartgabel
ch’in aug vegn adina be la notg sin visi-
ta. Ma fin ch’el ha dudesch onns na sa
Eyas nagut da l’istorgia dals Palestinais.

«Noss bab s’occupava pli fitg da nossa
scolaziun che da nossa furmaziun politi-
ca. Nus eran privilegiads.»

Maridaglia cumplitgada
Il 1980 s’inscuntran Eyas Shbeta ed Evi
Guggenheim per l’emprima giada. I capi-
ta quai che na dastgass tenor il pensar da
lur pievels betg esser. Els s’inamureschan.
Fin ch’els maridan, passan plirs onns.

L’opposiziun cunter la maridaglia è
gronda. Il pèr sto maridar a Turitg. En
Israel na fissi betg pussaivel. Ils geniturs
dad Evi èn uschè grits ch’els na vegnan
betg a nozzas, malgrà ch’els vivan gea a
Turitg, e malgrà che la figlia vegn be
darar en Svizra.

En Israel èn Eyas ed Evi pioniers da
la pasch. Els gidan a bajegiar si il vitg
Neve Shalom/Wahat al-Salam. Quest
num hebraic ed arab munta «Oasa da
la pasch». En la vischnanca, ch’era
avant 25 onns be in crest grippus, vi-
van oz 50 famiglias arabas e gidieuas.
Ils uffants van en ina scola bilingua,
nua ch’els emprendan d’acceptar la
cretta, cultura ed istorgia dals auters.
Neve Shalom/Wahat al-Salam è gia pli-
ras giadas vegnì nominà per il premi
Nobel da la pasch.

Chapir ils problems
Il cudesch «Oase des Friedens» è in cu-
desch d’amur, in cudesch d’istorgia ed
in cudesch politic. El cuntegna duas
biografias che mussan tge ch’è succedì
ils ultims tschient onns cun ils Palesti-
nais e cun ils Gidieus. Il cudesch declera
duas opticas, la palestinaisa e la gidieua.
Sco lectur intervegn ins tge muntada
che terms sco «Sechs-Tage-Krieg» u «la
cunvegna dad Oslo» han. 

«Oase des Friedens» declera ina ma-
teria fitg cumplitgada a moda tgunsch
legibla. Ma il pli impurtant è: Il cudesch
fa speranza ch’insatge nunpussaivel da-
ventia forsa tuttina in di pussaivel. Pasch
tranter Palestinais e Gidieus.

Evi Guggenheim ed Eyas Shbeta: 
«Oase des Friedens». Chasa editura Heyne. 
320 paginas. 35 francs. Germania 2004.

Hubacher fa cumpliments sco stilettadas
«Micheline, Moritz, Merz + Co.» – ina divertenta e simpla analisa politica

■ (anr/vi) Era insatgi che na chapescha
nagut da politica, sa senta svelt da cha-
sa en il nov cudesch da Helmut Hub-
acher. «Aktenzeichen CH» è in pledoier
per la vita politica svizra: frestg e sin-
cer. Helmut Hubacher ha prendì cumià da
la politica avant set onns. Il politicher ba-
silais è stà 34 onns en il cussegl naziunal,
15 onns ha el presidià la Partida so-
cialdemocrata. Ses cudesch na sa fatschen-
ta betg cun «tempi passati», mabain cun la
politica dad oz. Sin las 230 paginas na
chattan ins gnanca in soli pled cumplitgà.
Hubacher persvada cun ina lingua simpla.
El enzuglia ses raquints cun in’ironica che
procura ch’ins na metta il cudesch betg or
da maun fin ch’ins ha legì el.

Blocher e Schmid 
Hubacher prenda sut la lupa ils cus-
segliers federals. In suenter l’auter vegn
analisà ed apostrofà cun titulaziuns
pregnantas. «Blocher na di betg ch’el
veglia daventar cusseglier federal. Na, el
di ch’el stoppia far quai. El fa, sco sche
l’elecziun en il cussegl federal fiss in act
d’unfrenda. Il tef missionaric irritescha.
I manca be anc la missiun divina.»

Hubacher skizzescha senza resalvas
era las qualitads da Blocher e manegia:
«Sch’el sa fida da sias cumpetenzas d’um
da fatschenta, pudess el reussir.»

Cusseglier federal Schmid «glima gu-
gent vi da detagls e po fitg darar sa deci-
der fitg svelt per insatge».

E dal departament da Schmid di
Hubacher: Be paucs politichers hajan
tegnì ora ditg en il departament nua
ch’ils militarists decidian. Il schef haja
be da far per cumond. Plinavant: Cura
che la Partida sociala haja vulì smesar
l’armada, eran las partidas da dretg
schoccadas. «Oz na vegn l’armada betg
sulet smesada, mabain filetada.»

Couchepin e Merz
Suenter ils 10 da december han ins
pensà ch’ils quatter cussegliers da la pld
e pps, la uschènumnada «Viererbande»,
cumondian las festas. Che quai n’è betg
succedì, saja d’engraziar a Couchepin.
«Il Vallaisan è in um interessant. Atgna-
main ina figura da clav.»

Da sunar la segunda gegia suenter
Blocher na vegnia betg en dumonda per
Couchepin. 

Avant sia elecziun saja Merz vegnì
descrit sco politicher da finanzas fitg
cumpetent perquai ch’el haja presidià la

cumissiun da finanzas. Hubacher di che
quai saja be «sa gloriem»: Ils presidis da
cumissiuns vegnan numnadamain re-
partids tenor in turnus. «Tgi ch’è ditg
avunda en il parlament, vegn segir ina
giada president d’ina cumissiun.» Merz
saja vegnì elegì per schliar problems,
betg per crear els. «Ma exact quai fa el.»

Sia proposta ch’ils ritgs na duain betg
pli retrair l’AVS saja stada ina tuppadad
penibla. I saja bain vair ch’ils ritgs n’ha-
jan betg da basegn da l’AVS. L’AVS per-
encunter saja dependenta dals ritgs che
pajan autas contribuziuns. 

Leuenberger e Calmy-Rey
«Il cusseglier federal da la pss maina ina
gronda buda: ambient, energia, traffic,
communicaziun. A l’exteriur dess quai
lavur per trais u quatter ministers. Atg-
namain administrescha el detg bain il
manaschi mamutesc.»

Ils signurs da la pps crititgeschian
Moritz Leuenberger savens uschè massiv
ch’ins pudess tgisar els pervi da disfama-
ziun, scriva Hubacher.

«Il start da Micheline Calmy-Rey è
stà fulminant.» Ella haja svelt mess
ferms accents en la politica da l’exteriur.
Entant che Deiss e Cotti avevian surla-
schà la diplomazia a lur schef-diplo-
mats, haja Calmy-Rey prendì las hottas
enta maun. 

Hubacher constatescha che Calmy-
Rey possia rir sin duas modas: sco Di-
mitri, ma era sco ina glatschera. Ella
possia esser fitg severa.

Cumpliments cun palas per Deiss
«Joseph Deiss è biling. Ni Romand ni
Tudestg. Insaco va quai a prà cun el.
Tgi e tge è Deiss atgnamain?» Cumpli-
ments pon esser sco stilettadas.
Cunzunt quels che Hubacher fa cun il
minister d’economia. «Deiss è in eco-
nom studegià. In scienzià pia. Retorica-
main in perdert che discurra a moda
lungurusa.»

Hubacher conceda dentant era che
Deiss sa chatta en ina situaziun diffici-
la cun il departament d’economia che
s’occupa era dals dischoccupads. Per-
tge: Ils managers siemian da gudogns
astronomics sco en l’America e veglian
be pli conceder pajas chinaisas als em-
ploiads.

Helmut Hubacher: «Aktenzeichen CH». 
Chasa editura Zytglogge. 230 paginas. 
36 francs. Oberhofen 2004.

